Murallas, casas, palacios, templos, conventos configuran o rico patrimonio artístico da cidade de  ÁVILA, froito dun enriquecedor pasado histórico protagonizado polas culturas que nela conviviron. A cidade foi declarada Patrimonio da Humanidade en 1985 e entrou a formar parte da Rede de xudarías en 2005. Paradigma de cidade medieval, nela conviviron xudeus, mudéxares e cristiáns. Todos eles deixaron a súa pegada e formaron parte do seu legado cultural.

A cidade de ALCALÁ DE HENARES foi declarada Patrimonio da Humanidade pola Unesco en decembro de 1998. Berce de Cervantes, reúne diferentes estratos da historia cultural española e representa o concepto de cidade ideal, a Cidade de Deus (Civitas Dei). Chamada Complutum polos romanos e Al-kala-en-Nahr polos árabes, o seu nome remítenos tamén ao cardeal Cisneros, quen puxo a primeira pedra da Universidade Complutense, a Francisco de Quevedo, quen fora alumno deste centro de estudosos e residiu no Colegio del Rey, a Calderón de la Barca e a Mateo Alemán, entre outras moitas celebridades.

Cidade dos Palacios, cuxa orixe se remonta á prehistoria, como confirma o xacemento de Maltravieso, en pleno centro urbano, CÁCERES convértese nun paseo pola historia a través das diferentes culturas (romanos, árabes, xudeus), que nutren o seu rico patrimonio histórico e artístico. A cidade foi declarada Patrimonio da Humanidade en 1986 e ostenta o título de Terceiro Conxunto Monumental de Europa, outorgado polo Consello de Europa, grazas ao seu magnífico estado de conservación e forma parte da Rede de Xudarías e da Ruta da Prata.

Á beira do Guadalquivir, a cidade de CÓRDOBA foi declarada Patrimonio da Humanidade en 1984. A monumentalidade da súa mesquita, soñada por Abderramán I, da catedral, coa que Carlos I afirmou a definitiva presenza cristiá, e a súa ponte romana, son tres fitos que, aínda na súa grandiosidade, non son máis que parciais testemuños da súa antiquísima historia. A súa fundación remóntase á Idade do Bronce e  ás diferentes culturas que ao longo dos séculos pasaron, crúzanse e encóntranse nas súas rúas e currunchos. 

Fundada polos árabes a principios do século IX, durante case tres séculos CUENCA funcionou como un crisol das principais culturas da Idade Media. Moitos dos seus máis nobres edificios manteñen hoxe a condición que lles deu orixe. Alzada sobre un gran penedo rochoso produto da impresionante erosión dos ríos Xúcar e Huécar, as súas respectivas foces forman un impresionante marco de extraordinaria beleza. Cuenca é hoxe tamén un referente para a arte de vangarda; un lugar de peregrinación de artistas. A cidade é Patrimonio da Humanidade desde 1996.

Situada na costa de levante da illa de EIVISA, o verdadeiro encanto da cidade reside na pegada que deixaron as sucesivas civilizacións: fenicios, cartaxineses, musulmáns e romanos. A súa gran riqueza histórica e cultural, fan da cidade un monumento en si mesmo. A súa inmellorábel situación marcouna desde a antigüidade como un punto estratéxico para as rutas de navegación mediterráneas entre oriente e occidente. É coñecida a nivel mundial polos seus encantos históricos e naturais, e en 1999 é declarada Cidade Patrimonio da Humanidade.

“Augusta Emerita”, MÉRIDA, declarada Cidade Patrimonio en 1993, álzase entre dous cursos de auga, o Guadiana e o Albarregas (coñecidos como Anas e Barraeca en tempos dos romanos). Fundada baixo a dominación de Roma, adquiriu unha importancia notábel, situándose entre as grandes urbes do imperio e considerada como capital dunha das provincias da península, Lusitania. Por todo o centro urbano perduran restos daquela grandeza, facendo da cidade un inmenso xacemento arqueolóxico. 

A súa tradición humanista, a riqueza do seu patrimonio histórico-artístico, a cor da súa pedra de Villamayor e a súa condición de “cidade viva”, “ser vivo”, propiciaron que SALAMANCA fose nomeada Cidade Patrimonio da Humanidade pola UNESCO en 1988. Capital Europea da Cultura 2002, os escritores máis destacados do Século de Ouro coroárona como a cidade máis bela. Conta coa universidad4 máis antiga de España, na que deixaron marca personaxes da talla de Unamuno. A súa riqueza patrimonial está repartida en cada unha das súas rúas; non en van, é a capital do plateresco español. 

O urbanismo orixinal da América hispana ten a súa matriz nesta cidade tinerfeña de SAN CRISTÓBAL DE LA LAGUNA, fundada en 1497 polo adiantado don Alonso Fernández de Lugo e declarada cidade Patrimonio en 1999. Concibida á medida do home, supuxo a materialización dunha nova concepción filosófica, profundamente humanista, que se adiantaría aos tempos. Situada na atalaia atlántica desde a que España abordaría a súa maior xesta, foi o obrigado nexo de dúas culturas. Porque así como transmitiu a América os seus propios bens espirituais, tamén recibiu dela valores que contribuirían a nutrir a súa acusada personalidade.

SANTIAGO DE COMPOSTELA, cidade feita a medida do camiñante, foi declarada Cidade Patrimonio Cultural da Humanidade pola UNESCO en 1984 e no ano 2000 “Cidade Europea da Cultura”, ademais de recibir numerosos premios e galardóns internacionais, como por exemplo, o Premio Habitat das Boas Prácticas da ONU. A súa beleza urbana e a súa integridade monumental outórganlle unha significación espiritual como santuario apostólico e destino do máis importante movemento relixioso e cultural da Idade Media: a peregrinación polo Camiño de Santiago.
En decembro de 1985, a UNESCO incluíu a súa listaxe de cidades patrimonio a “antiga cidade de SEGOVIA e o seu acueduto romano”. A cidade, situada entre dous vales, desprega a súa beleza pétrea a través dun centro histórico protexido por murallas e torres fortificadas. Patrimonio que se remonta esencialmente á Baixa Idade Media (s. XI e XII) e ao Renacemento (s. XVI) que, xunto co célebre acueduto romano de 128 arcos, o alcázar e a catedral gótica, constitúen a armazón monumental da cidade. Con todo, a cidade non é só o elemento físico, senón tamén o elemento humano. 

A súa longa historia e o seu dilatado desenvolvemento urbano fan da antiga Tarraco unha cidade única entre as cidades do Occidente romano, tanto pola cantidade como pola calidade e o estado de conservación dos seus edificios. Pouco tempo despois consolidouse como ponte para a conquista de toda a península Ibérica e converteuse na capital da Hispania Citerior ou Tarraconense. Dous mil cincocentos anos de historia fan de TARRAGONA unha cidade cun riquísimo legado patrimonial. Desde o ano 2000 forma parte da listaxe de cidades patrimonio da humanidade.

Julio Caro Baroja escribía que “TOLEDO, en si, é un luxo que ten España” e Tito Livio definiuna como parva urbs, sed loco munitia (lugar pequeno pero ben fortificado). Esta cidade, declarada o 28 de novembro de 1986 pola UNESCO Cidade Patrimonio da Humanidade, soubo conservar un patrimonio inigualábel cuxas orixes se remontan ao Neolítico. Enclavada nun promontorio rochoso rodeado polo río Texo, todos os pobos que chegaron á península Ibérica deixaron pegada da súa cultura. Igrexas, sinagogas, mesquitas, conventos, murallas, pontes, torres etc., fan de Toledo un museo ao descuberto. 

